
BRÉF TIL BÆNDA 

Á VESTURLANDI

Útg.: Búnaðarsamtök Vesturlands, Hvanneyri,  311 Borgarnes, s: 437-1215, netfang: bv@bondi.is  

Veffang: www. buvest.is   Ábyrgðarm:  Eiríkur Blöndal ebl@bondi.is
2. bréf, 2006.





                                   Febrúar

Kynningarfundir um nýtt skýrsluhaldsforrit í sauðfjárrækt.

Bændasamtök Íslands eru að taka í notkun nýtt skýrsluhaldsforrit í sauðfjárrækt. Um er að ræða gagnagrunn sem er aðgengilegur bændum á netinu og gerir þeim kleift að halda utan um skýrsluhald sitt þar. Nýja forritið býður upp á marga möguleika sem ekki hafa staðið til boða í skýrsluhaldskerfum sauðfjárræktarinnar fram til þessa. Forritið er þróað í tölvudeild Bændasamtaka Íslands að mestu leyti. Kynningarfundir (u.þ.b. 2 klst.)verða haldnir skv. eftirfarandi dagskrá:

· Miðvikudagur  1. mars kl. 14.00 Reykhólar (Grunnskóli)

· Miðvikudagur  1. mars kl.  20:00  Birkimelur Barðaströnd í tengslum við fund á vegum BV um fleiri málefni.
· Þriðjudagur 7. mars kl. 13.00  Háskólasetrið Vestrahúsinu Ísafirði (við höfnina)

· Mánudagur  6. mars kl. 15.00 Hvanneyri (matsalur í Nýja skóla)

· Þriðjudagur 7. mars kl. 15.00 Breiðablik Snæfellsnesi

· Miðvikud.   8. mars kl. 14.00 Dalabúð Búðardal

Í framhaldi af þessum kynningum verða síðan haldin námskeið í notkun forritsins, fyrir þá sem hafa hug á að kaupa það og nota á þessu ári. Skipulag þeirra námskeiða verður kynnt betur síðar, þegar fyrir liggur áhugi á þátttöku. 

Fundarboð frá Mjólkurbúi Borgfirðinga svf.

Deildafundir 2006 verða sem hér segir:

Snæfellsnesdeild miðvikudag 22. febrúar kl. 13:00 í Breiðabliki,

Mýrasýsludeild fimmtudag 23. febrúar kl. 13:00 í Hyrnunni og

Borgarfjarðardeild fimmtudag 23. febrúar kl. 20:30 í Brún.

Á dagskrá verða venjuleg aðalfundarstörf, þ.e. kosning deildarstjóra og fulltrúa á aðalfund. Sérstakt fundarefni verða svo umræður um væntanlegar afleiðingar alþjóðasamninga, breytingar á beingreiðslum fyrir mjólk og kröfur um lækkað verð á mjólkurvörum og þar með um stöðu mjólkurframleiðslunnar nú og möguleika og takmarkanir íslenska kúakynsins. Torfi Jóhannesson, ráðunautur BV, mun koma á fundina. Allir félagsmenn eru hvattir til að mæta.

Landeigendur og ábúendur

Könnun á nýtingu skotveiðihlunninda á starfssvæði Búnaðarsamtaka Vesturlands fylgir með fréttabréfinu að þessu sinni. Þetta er liður í átaksverkefni Búnaðarsamtaka Vesturlands um nýtingu skotveiðihlunninda og hvernig auka megi hagrænt gildi þessara hlunninda. Vinsamlegast fyllið könnunina út og sendið á skrifstofu Búnaðarsamtaka Vesturlands. Ef þú/þið óskið eftir því að fá könnunina senda á tölvutæku formi, þá vinsamlegast sendið tölvupóst á netfangið sjo@bondi.is  Fyrir áframhaldandi vinnu átaksverkefnisins er mikilvægt að fá þessar upplýsingar en með því móti fáum við betri yfirsýn yfir raunverulega nýtingu þessara hlunninda. 

Umsóknir um framlög til þróunar- og jarðabóta á lögbýlum

Umsóknarfrestur um framlög til þróunarverkefna og jarðabóta samkvæmt Búnaðarlagasamningi fyrir árið 2006 er til 1.mars n.k. Umsóknareyðublöðin og reglurnar má nálgast bæði á heimasíðu BV, www.buvest.is og á heimasíðu BÍ, www.bondi.is . Einnig er hægt að fá eyðublöðin á skrifstofu BV. Umsóknum skal skilað til viðkomandi héraðsráðunauta.

Árið 2006 verða veitt framlög á eftirfarandi verkefni:

1. Endurræktun vegna aðlögunar að lífrænum búskap
2. Umhverfis og þróunarverkefni í garðrækt/ylrækt
3. Kornrækt (umsóknir eru teknar gildar til 1. júní)
4. Beitarstjórn og landnýting
5. Umhverfis- og fegrunarátak í sveitum
6. Verkefni tengd búfjárhaldi og vinnuaðstöðu
7. Viðhald framræslu lands vegna ræktunar
8. Kölkun túna

Að auki er hægt að sækja um tvo flokka á sama eyðublaði sem ekki falla undir Búnaðarlagasamning. Það eru annarsvegar framlög úr Jöfnunarsjóði sveitarfélaga:
9. Framlög til stofnframkvæmda við vatnsveitur á lögbýlum

og hinsvegar framlög úr aðlögunarsamningi um starfsskilyrði framleiðenda garðyrkjuafurða:
10. Fjárfestingar í lýsingarbúnaði í ylrækt

Fræðaþing landbúnaðarins 2006 - erindi og veggspjöld komin á vefinn

Fræðaþing landbúnaðarins var haldið hjá íslenskri erfðagreiningu og á Hótel Sögu dagana 2. og 3. febrúar 2006. 

Helstu málaflokkar sem fjallað var um voru: Nýsköpun landbúnaðar - markmið og leiðir; Auðlindir - veiði, vatn og vatnsgæði; Auðlindir - veiði, vatn og jarðvegur. Hagnýtar rannsóknarniðurstöður úr búfjárrækt og jarðrækt voru kynntar.

Einnig voru sýnd 55 veggspjöld er kynntu niðurstöður ýmissa rannsókna. Þau er einnig að finna í greinasafninu - bæði greinarnar sem fylgdu veggspjöldunum í ritinu og spjöldin sjálf í pdf-formi.

www.landbunadur.is
Fréttapunktar frá Fræðaþingi landbúnaðarins
Selenlaust hey!

Mælingar á snefilefnum í íslenskum heysýnum leiða í ljós að í 99% tilfella er magnið of lágt miðað við þarfir nautgripa og sauðfjár. Á svæði BV er styrkurinn að jafnaði 1/10 af því sem hann þarf að vera. Afleiðingar selenskorts geta verið stíuskjögur (hvítvöðvaveiki), fósturlát, kálfadauði, fastar hildir, ófrjósemi og léleg mótstaða gegn sjúkdómum. Hægt er að fyrirbyggja selenskort með forðastautum, steinefnagjöf (þó ekki BIGGI frá Lífland), eða saltsteinum sem innihalda selen. Gripir sem fá kjarnfóður eru ekki í mikilli hættu á skorti.

Arður af kynbótastarfinu í nautgriparækt

Samkeyrsla á búreikningum og skýrsluhaldsgögnum sýnir að fyrir hvert prósent sem meðalkynbótagildi kýrfeðra hækkar, þá eykst hagnaður búsins um 0,84%. Á meðalbúinu þýðir það tæplega 30.000 kr. árlega fyrir hvert prósent. Jafnframt kom fram að bú sem eingöngu notaði heimanaut væri 8,6% neðar en meðalbúið - sem þýðir árlegt tekjutap upp á 290.000 kr. Þessar niðurstöður leiða hugann að notkun heimanauta á kvígur, því þegar allar kvígur eru settar á eru þær orðnar verulegur hluti hverrar hjarðar - 30-40%. 

Skyldleikarækt í kúastofninum

Á fyrstu áratugum ræktunarstarfs í nautgriparækt var skyldleikarækt markvisst stunduð. Svo mikið að í óefni var komið þegar djúpfrysting sæðis varð möguleg um 1970. Þá dró mjög úr skyldleikarækt í stofninum allt fram á miðjan níunda áratuginn. Síðan þá hefur skyldleikaræktarstuðullinn farið hægt hækkandi en er þó vel frá hættumörkum. Til að viðhalda lágum skyldleika innan okkar kúastofns er ætlunin að taka aukið tillit til skyldleikaræktarstuðuls sæðinganauta og auka einnig leiðbeiningar til bænda um nautaval. 

Huppa ættmóðir

Huppa frá Kluftum er óumdeild ættmóðir íslenska kúastofnsins eins og hann lítur út í dag. Erfðahlutdeild hennar er 7,11% sem hlýtur að vera einstakt meðal kúastofna í heiminum. Engin önnur kýr er ofarlega á lista en helstu ættfeður eru Sokki 59018, Máni 36001, Fylkir 54049 og Þistill 84013.

Frjálsar fitusýrur í mjólk

Eins og bændur hafa tekið eftir eru nú gerðar mælingar á frjálsum fitusýrum í tanksýnum. Ef gildin eru hærri en 1,0 eykst hættan á beisku bragði í mjólkinni. Eðlileg gildi eru á bilinu 0,4-0,8. Helstu áhættuþættir eru loftblöndun mjólkur, frysting og önnur meðhöndlun sem getur sundrað fitukúlunum í mjólkinni.

Hrossaræktendur, hestamenn

Almennir fundir um hrossarækt og málefni hestamanna verða haldnir á eftirtöldum stöðum á næstu vikum.

· Þriðjudaginn 21. febrúar, Hvanneyri, mötuneyti, kl. 20:30

· Miðvikudaginn 22. febrúar, Þingborg, Flóa, kl. 20:30

· Fimmtudaginn 23. febrúar, Fáksheimilinu, Reykjavík, kl. 20:30

· Þriðjudaginn 28. febrúar, Sveinbjarnargerði, Eyjafirði, kl. 20:30

· Miðvikudaginn 1. mars, Blönduósi, reiðhöllinni, kl. 20:30

· Fimmtudaginn 2. mars, Sauðárkróki, reiðhöllinni, kl. 20:30

· Þriðjudaginn 7. mars, Gistihúsinu, Egilsstöðum, kl. 20:30

· Miðvikudaginn 8. mars, Stekkhóli, Hornafirði, kl. 20:30

Frummælendur:

Kristinn Guðnason, formaður Félags hrossabænda,

Guðlaugur V. Antonsson, hrossaræktarráðunautur BÍ,

Sigríður Björnsdóttir, dýralæknir hrossasjúkdóma,

Jón Baldur Lorange, forstöðumaður tölvudeildar BÍ.

Félag hrossabænda og Bændasamtök Íslands.

DNA-sýnataka úr hrossum

DNA-sýnataka úr hrossum á Vesturlandi er nú í fullum gangi. Tekin hafa verið sýni úr ca. 300 hryssum og er þó pantanalisti ekki full tæmdur. Vegna ákveðinna tímamarka verkefnisins, hvað varðar greiðslur stofnverndarsjóðs er þeim sem enn hafa ekki pantað sýnatöku bent á að hafa samband við skrifstofu Búnaðarsamtaka Vesturlands sem fyrst. 

dkBúbót og win98

Ekki verður lengur hægt að gera landbúnaðarframtal í stýrikerfinum windows98 og hefur notendum verið tilkynnt um ástæður þess. Til að ljúka framtalsgerð er hægt að taka afrit af bókhaldinu, færa það yfir í aðra tölvu með nýrra stýrikerfi og vinna framtalið þar. Hins vegar er ekki hægt að færa öll gögn aftur til baka en með því að færa allar færslur í dkBúbót sem í raun á að gera (í stað þess að handfæra inn á framtalið) á bókhaldið í gömlu tölvunni að geta sýnt rétta stöðu um áramótin. Áfram verður síðan hægt að færa virðisaukaskattsnótur, þ.e. gera almennar dagbókarfærslur.

Merktur vinnufatnaður

Minnum bændur á okkar vinsæla vinnufatnað. Vinnusamfestingarnir eru nú fáanlegir aftur eftir nokkra bið en þeir voru uppseldir hjá heildsalanum.  Einnig eru fáanlegir kuldagallar, úlpur, mittisjakkar og flíspeysur. Hægt er að skoða myndir af fötunum á heimasíðu BV undir Myndir – ýmislegt.  Hafið samband við skrifstofu BV  í síma 437 1215 eða á netfang heh@bondi.is fyrir frekari upplýsingar eða pantanir.

Fræðslugjald af launum landbúnaðarverkafólks

Um áramótin kom krafa um að greiða fræðslugjald sem er 0,05% af öllum launum samkvæmt samningi Starfsgreinasambandsins og Samtaka atvinnulífs. Þetta er framlag atvinnurekanda og ber að skila til Verkalýðsfélaga. Ekki er víst hvort þetta verður sett inn í væntanlega uppfærslu í dkBúbót eða hvort hver og einn notandi verður að setja þetta inn hjá sér. Tilkynnt verður um það á heimasíðu Búnaðarsamtakanna fljótlega og leiðbeint með verklag ef á þarf að halda.
Vegna Búnaðarþingskosninga

Kjörskrá vegna kosninga til Búnaðarþings (vegna næsta kjörtímabils, 2007 -2009) hefur verið staðfest af stjórn BV.  Eins og áður hefur komið fram hefur aðalfundardagur BV verið ákveðinn 5. apríl.  Krafa um almenna kosningu búnaðarþingsfulltrúa þarf að koma ekki síðar en 6 vikum fyrir aðalfund,  sbr. 13. gr. samþykkta BÍ.

Eftirfylgni með kynbótaáætlunum fyrir sauðfé

Á næstunni mun Lárus Birgisson bjóða upp á heimsókn til þeirra Betri Bú bænda sem hafa látið gera kynbótaáætlanir. Hann mun fara yfir markmið og leiðir varðandi kynbótastarfið með bændum.  Vinsamlega hafið samband við Lárus eða Hallfríði um þetta ef þið hafið áhuga.

Hádegisverðarfundur um grænfóður
Fyrirhugað er að halda hádegisverðarfund um grænfóðurrækt ef næg þátttaka fæst. Fundurinn verður haldinn á HYRNUNNI  Borgarnesi 24 febrúar n.k. og hefst hann kl. 12:00 og áætlað er að honum ljúki um kl. 14:00. Fyrirlesari verður Ríkharð Brynjólfsson prófessor við LBHÍ. Boðið verður upp á mat. Þátttökugjald er 1000 kr.  Áhugasamir tilkynni þátttöku sína til BV t.d. á netfangið bv@bondi fyrir 22. feb. n.k. 

Merkjapantanir

Þeir bændur sem enn eiga eftir að panta merki í ásetninglömb, eru hvattir til að hafa samband sem allra fyrst , eða panta á netinu á  www.bufe.is.

Merkin eiga að vera komin í féð í síðasta lagi 15. mars.

